
令牧童答鍾弱翁

草鋪橫野六七里，笛弄晚風三四聲。歸來飽飯黃昏後，不脫蓑衣臥月明。　


巴陵題壁

腹內嬰兒養已成，且居廛市暫娛情。無端措大剛饒舌，却入白雲深處行。　


贈劍客五首

先生先生貌獰惡，拔劍當空氣雲錯。連喝三回急急去，歘〈本作欻，音忽〉然空裡人頭落。


又

劍起星奔萬里誅，風雷時逐雨聲麤。人頭攜處非人在，何事高吟過五湖。


又

麤眉卓豎語如雷，聞說不平便放盃。仗劍當空千里去，一更別我二更回。


又

先生先生莫外求，道要人傳劍要收。今日相逢江海畔，一盃村酒勸君休。


又

龐眉鬬豎惡精神，萬里騰空一踴身。背上匣中三尺劍，為天且示不平人。　


七言絕句二十五首〈此詩首句借韻〉

捉得金精固命基，日魂東畔月華西。於今煉就長生藥，服了還同天地齊。

